
ტესტი ისტორიაში

ერთიანი ეროვნული გამოცდები 

ივლისი, 2024

შემდეგ გვერდზე გადასასვლელად და უკან დასაბრუნებლად  
შეგიძლიათ გამოიყენოთ კლავიატურაზე არსებული ღილაკები 

ი ნსტ რ უქცი ა

თქვენ წინაშეა საგამოცდო ტესტის ელექტრონული ბუკლეტი. 

ყურადღებით გაეცანით ტესტის ყოველი დავალების ინსტრუქციას, კარგად გაიაზრეთ თითოეული დავალების მოთხოვნა და შემდეგ დაიწყეთ მუშაობა. 

ტესტის მაქსიმალური ქულაა  60.

ტესტზე სამუშაოდ გეძლევათ 2  საათი და 40 წუთი.

გისურვებთ წარმატებას!

 II ვარიანტი

ინსტრუქცია დავალებებისათვის № 1-35.     

თითოეულ კითხვაზე მოცემულია ოთხი სავარაუდო პასუხი. მათგან მხოლოდ ერთია სწორი. თქვენ 

მიერ არჩეული პასუხის მონიშვნის ერთადერთი გზა პასუხების ფურცელზე სათანადო უჯრაში X 

ნიშნის დასმაა. არც ერთი სხვა აღნიშვნა, ჰორიზონტალური თუ ვერტიკალური ხაზები, შემოხაზვა და 

ა.შ. ელექტრონული პროგრამის მიერ არ აღიქმება. თუ გსურთ პასუხების ფურცელზე მონიშნული 

პასუხის გადასწორება, მთლიანად გააფერადეთ უჯრა, რომელშიც დასვით X ნიშანი და შემდეგ 

მონიშნეთ პასუხის ახალი ვარიანტი (დასვით X ნიშანი ახალ უჯრაში). შეუძლებელია, ხელმეორედ 

აირჩიოთ ის პასუხი, რომელიც გადაასწორეთ. თითოეული დავალება 1 ქულით ფასდება. 

(1) 1. სხვა მიზეზებთან ერთად რამ გაუადვილა ჰიქსოსებს ეგვიპტის დაპყრობა?  

 

ა) ფინიკიელთა აჯანყებამ; 

ბ) ძლიერი მოკავშირეების სიმრავლემ; 

გ) უპირატესობამ სამხედრო შეიარაღებაში;  

დ) შავი ჭირის ეპიდემიის გავრცელებით შექმნილმა ვითარებამ.   

(1) 2. რა უკავშირდება ხამურაბის მოღვაწეობას?  

 

ა) კანონთა კრებულის შექმნა; 

ბ) დაკიდებული ბაღების აგება; 

გ) იერუსალიმის დამორჩილება; 

დ) ფინიკიის სამეფოს დაქვემდებარება. 

(1) 3. რომელი ქალაქი იყო ასურეთის სამეფოს დედაქალაქი?  

 

ა) ნინევია; 

ბ) ეკბატანა; 

გ) იერიქონი; 

დ) ტუშპა. 

(1) 4.  რომელი ინფორმაციაა მართებული კოლხას შესახებ?  

 

ა)  კოლხა ჯერ ასურეთის სამეფოს შემოსევებმა დაასუსტა, ხოლო შემდეგ უკვე კავკასიაში შემოჭრილმა 

ჰუნებმა და პაჭანიკებმა გაანადგურეს; 

ბ)  სპარსეთის სამეფოს გაძლიერების შემდეგ კოლხამ ტერიტორიის ნაწილი დაკარგა, მაგრამ საბოლოოდ 

ის ურარტუსთან ბრძოლაში განადგურდა; 

გ) პონტოსა და მითანს შორის მოქცეული კოლხა ამ სახელმწიფოთა ბრძოლის ასპარეზად იქცა და 

საბოლოოდ ამ ომებმა ის გაანადგურა კიდეც; 

დ) ურარტუსთან ბრძოლებში დასუსტებულ კოლხას მოგვიანებით ჩრდილოეთიდან შემოჭრილი 

კიმერიელები და სკვითები დაესხნენ თავს. 

(1) 5. აქემენიანთა სახელმწიფოს შესახებ მოცემული რომელი ინფორმაციაა მართებული?  

 

ა) განსაკუთრებული ძლიერების ხანა დარიოს I-ის მოღვაწეობას უკავშირდება, რომელმაც სხვადასხვა 

სახის, ადმინისტრაციული თუ ფინანსური რეფორმა გაატარა; 

ბ) სახელმწიფო ქსერქსე II დიდმა ჩამოაყალიბა, როდესაც ასურეთის მეფე აშურბალიტი დაამარცხა და 

დამოუკიდებელი მმართველი გახდა; 

გ) აღსანიშნავია კამბიზ II-ის მოღვაწეობა, რომელმაც შეძლო ბერძნების დამარცხება და, მართალია, 

მცირე ხნით, მაგრამ მაინც დაიმორჩილა პელოპონესი; 

დ) კიროს I-მა ტახტი აჯანყების შემდეგ დაიკავა, ნელ-ნელა განავრცო საკუთარი ძალაუფლება და 

ბოლოს ეგვიპტის დაპყრობაც კი მოახერხა. 

(1) 6. სად მდებარეობდა პოლისი ათენი?  

 

ა) ატიკაში; 

ბ) ბეოტიაში; 

გ) თესალიაში; 

დ) პელოპონესში. 

 

 

 

 

 

 



9 

 

(1) 7. რომელი ინფორმაციაა მართებული მილტიადესის შესახებ?  

 

ა) სპარტელების საყოველთაო მობილიზაციის ხარჯზე მოახერხა სპარსელთა შეჩერება; 

ბ) თებეს მოსახლეობას ჩაუდგა სათავეში და იხსნა ქალაქი სპარსელთა დარბევისაგან; 

გ) კორინთოელებს შესთავაზა ბრძოლის გეგმა, რომლითაც მოხერხდა სპარსელების დამარცხება; 

დ) ათენელებს სარდლობდა მარათონის ბრძოლაში და დაამარცხა სპარსელები.  

(1) 8. რომელი ინფორმაციაა მართებული პელოპონესის ომის დროს ძვ. წ. 421 წელს დადებული ნიკიასის 

ზავის შესახებ?  

 

ა) ზავის ინიციატორი იყო სპარტა და საბრძოლო მოქმედებების შემდეგ დათმო კუნძული კვიპროსი; 

ბ) ათენელების თხოვნით დადებული ზავის ერთ-ერთი პირობა თებეს საზღვაო კავშირის სასწრაფოდ 

გაუქმებას ითვალისწინებდა; 

გ) დროებით დაზავდნენ ათენი და სპარტა და მათ შორის მცირე ხნით შეწყდა სამხედრო მოქმედებები; 

დ) ბერძნულმა პოლისებმა ამ ზავით დრო მოიგეს, ძალები მოიკრიბეს და მალევე განდევნეს 

მაკედონელები ატიკიდან. 

(1) 9. რა იყო დიადოქოსების ბრძოლის ერთ-ერთი შედეგი?  

 

ა) სელევკიდების სახელმწიფოს ჩამოყალიბება აფრიკაში; 

ბ) ალექსანდრე მაკედონელის სახელმწიფოს დაშლა; 

გ) ფრიგიის დამოუკიდებელი სამეფოს აღდგენა;   

დ) აქემენიანთა სახელმწიფოს განადგურება. 

 

 

 

 

 

 



12 

 

(1) 10. ქართლის რომელმა მეფემ შემოიღო არმაზის კულტი?  

 

ა) მითრიდატემ; 

ბ) საურმაგმა; 

გ) მიჰრანმა; 

დ) ფარნავაზმა. 

 

 

 

 

 

 



13 

 

(1) 11. რას წარმოადგენდა რომში მეფეთა ხანაში უხუცესთა საბჭო?  

 

ა) ქურუმთა კრებას;  

ბ) სათათბირო ორგანოს; 

გ) ცენზორთა ტრიბუნალს; 

დ) კვესტორების საგანგებო შეკრებას. 

(1) 12. რომელი ინფორმაციაა მართებული ძვ. წ. III-II საუკუნეებში მოღვაწე სციპიონ აფრიკელის 

შესახებ?  

 

ა) აღმოსავლეთში ლაშქრობისას დაამარცხა მითრიდატე VI ევპატორი; 

ბ) მძიმე მარცხი იწვნია გერმანულ ტომებთან ბრძოლაში; 

გ) მეორე პუნიკური ომის დროს დაამარცხა ჰანიბალი; 

დ) სასტიკად დამარცხდა მაკედონიის პირველ ომში. 

(1) 13. რომელი ინფორმაციაა მართებული ქართლის მეფის ფარსმან I-ის შესახებ?  

 

ა) იმპერატორის მიწვევით ჩავიდა კონსტანტინოპოლში; 

ბ) ალბანეთის სამთავრო თავის სამეფოს შემოუერთა; 

გ) ხანმოკლე პერიოდით სომხეთში საკუთარი ვაჟი გაამეფა;  

დ) პონტოს სამეფოს დახმარებით  კოლხეთის შემოერთება სცადა. 

(1) 14. ვინ გააძევა ვახტანგ გორგასალმა საქართველოდან?  

 

ა) მოძღვართმოძღვარი იაკობი; 

ბ) მთავარდიაკვანი გაბრიელი; 

გ) მიტროპოლიტი არსენი; 

დ) მთავარეპისკოპოსი მიქაელი. 

(1) 15. ვინ იყო ეგრისში მიმდინარე დიდი ომიანობის დროს მოღვაწე აიეტი?  

 

ა) მხედართმთავარი, რომელმაც გზა გაუხსნა ირანელებს დასავლეთ საქართველოსკენ; 

ბ) სასულიერო პირი, რომელიც ეწინააღმდეგებოდა ირანელთა მხარეს ბრძოლას; 

გ) სწავლული, რომელმაც შეიმუშავა ზავის საბოლოო პირობები; 

დ) დიდებული, რომელიც მხარს უჭერდა ირანელებთან მოკავშირეობას. 

(1) 16. რა ეწოდებოდა გადასახადს, რომელიც არაბმა სარდალმა ჯარაჰმა დააკისრა ქართლის 

მოსახლეობას უკვე არსებულ  გადასახად ჯიზიასთან ერთად?  

 

ა) თაღარი; 

ბ) ხარაჯა; 

გ) ყაფჩერი; 

დ) მალი. 

(1) 17. რომელი მსჯელობაა მართებული საქართველო-ბიზანტიის ურთიერთობების შესახებ XI 

საუკუნეში?  

 

ა) გიორგი I ომობდა ბიზანტიასთან, ბაგრატ IV-ს კი ქვეყნის საშინაო საქმეებში ბიზანტიელთა ჩარევის 

ხშირ მცდელობებთან უწევდა გამკლავება; 

ბ) დავით III-მ საქართველო ბიზანტიელთა დახმარებით გააერთიანა, ხოლო ბაგრატ III-მ ბიზანტიის 

იმპერატორს ბულგარეთთან ომში სამხედრო დახმარება გაუწია; 

გ) ბიზანტიის იმპერატორმა აშოტ ბაგრატიონს კურაპალატის წოდება მიანიჭა და ეგრის-აფხაზეთიც 

გადასცა სამართავად; 

დ) იმპერატორმა ჰერაკლემ რამდენჯერმე ილაშქრა საქართველოში, რაც სამეფო კარის მიერ ბიზანტია-

ირანის ომში ირანელთა მხარდაჭერით იყო განპირობებული. 

(1) 18. რომელი ინფორმაციაა მართებული დავით IV-ის შესახებ?  

 

ა) გადამწყვეტ ბრძოლაში დაამარცხა შემოჭრილი კოალიციური ლაშქარი, რომელსაც ნეჯმ ად-დინ ილ-

ღაზი მეთაურობდა; 

ბ) შავბატკნიან თურქმანთა თარეშის აღსაკვეთად საქართველოში ჰუნების მომთაბარე ტომი 

გადმოასახლა; 

გ) აიღო განძა, ხოლო ამ ქალაქის კარიბჭე საქართველოში ჩამოიტანა და გელათის ტაძარს შესწირა; 

დ) მოიგერია სელჩუკთა სულთან ალფ არსლანის შემოსევები და საპასუხოდ ირანი დალაშქრა. 

(1) 19. რომელი ფაქტია მართებული ინგლისის მეფის რიჩარდ I-ის შესახებ?  

 

ა) ინგლისელ დიდებულთა ზეწოლით მიიღო „თავისუფლებათა დიდი ქარტია“; 

ბ) მესამე ჯვაროსნული ლაშქრობის ერთ-ერთი მეთაური იყო; 

გ) გაწყვიტა ურთიერთობა რომის პაპთან და შექმნა ანგლიკანური ეკლესია; 

დ) გაიმარჯვა „ვარდების ომში“ და ახალი დინასტია დააარსა. 

(1) 20. რომელი ინფორმაციაა მართებული მხედართმთავარ ზაქარია მხარგრძელის შესახებ?  

 

ა) ილაშქრა ირანში; 

ბ) დაამარცხა ჯალალ ად-დინი; 

გ) შეიპყრო რუმის სულთანი; 

დ) აიღო დარუბანდი. 

(1) 21. რომელი ინფორმაციაა მართებული სარგის ჯაყელის შესახებ? 

 

ა) სამცხე ოსმალეთის სულთან მეჰმედ I-ს ჩააბარა, სანაცვლოდ სულთანმა იგი ახალციხის ფაშად 

დაამტკიცა; 

ბ) მეფის პოლიტიკით უკმაყოფილო სხვა დიდებულებთან ერთად აჯანყება წამოიწყო, თუმცა 

დამარცხდა და ოქროს ურდოში გადაიხვეწა; 

გ) უშუალოდ ილხანთა ყაენს დამორჩილდა და სამეფო კარისაგან ფაქტობრივ დამოუკიდებლობას 

მიაღწია;  

დ) დაუკავშირდა დავით VII ულუსთან დაპირისპირებულ დავით VI ნარინს და მას სამცხის 

ციხესიმაგრეები გადასცა. 

(1) 22. რომელი ინფორმაციაა  მართებული XV საუკუნეში საქართველოში განვითარებული მოვლენების 

შესახებ?  

 

ა) ლუარსაბ II-მ სოხოისტას ბრძოლაში შაჰ თამაზი დაამარცხა და მესხეთიდან ყიზილბაშები გააძევა; 

ბ) სიმონ I-მა ვერ შეძლო შიდაფეოდალური არეულობა აღეკვეთა, ამიტომ იძულებული გახდა 

საქართველოს სამეფოს დაშლას შეგუებოდა; 

გ) გიორგი VIII-მ სამცხესა და იმერეთზე კონტროლი დაკარგა, საქართველოს სამეფოს დაშლა 

შეუქცევადი გახდა; 

დ) ბაგრატ V-მ შავ და თეთრბატკნიან თურქმანთა შემოსევები მოიგერია და ისინი ლორეს ციხიდანაც 

განდევნა. 

(1) 23. ვინ იყო ჟან კალვინი?  

 

ა) საფრანგეთის პირველი მინისტრი;  

ბ) იეზუიტთა ორდენის დამაარსებელი; 

გ) საფრანგეთის დიდი რევოლუციის ერთ-ერთი მეთაური; 

დ) პროტესტანტული რეფორმაციის გამოჩენილი მოღვაწე. 

(1) 24. რომელი მსჯელობაა მართებული ნიდერლანდების რევოლუციის შესახებ?  

 

ა) სხვა მიზეზებთან ერთად საფრანგეთის მეფის მცდელობამ, რომ შეეზღუდა ნიდერლანდების 

ქალაქების თვითმმართველობა, რევოლუცია გამოიწვია;  

ბ) რევოლუციის დაწყების ერთ-ერთი მიზეზი გახდა ესპანეთის მეფის სურვილი, აღმოეფხვრა 

პროტესტანტობა ნიდერლანდებში; 

გ) პრუსიასთან ომში დამარცხებას რევოლუცია და მონარქიის დამხობა მოჰყვა, ნიდერლანდები 

რესპუბლიკად გამოცხადდა; 

დ) შვიდწლიანი ომის მსვლელობისას ინგლისის ფლოტის მიერ დაწესებულ ბლოკადას 

ნიდერლანდებში ეკონომიკური კრიზისი და რევოლუცია მოჰყვა. 

(1) 25. რომელი ფაქტია მართებული საქართველოში შაჰ აბას I-ის შემოსევების შედეგების შესახებ?  

 

ა) შეიქმნა გურჯისტანის სანჯაყი; 

ბ) დაიწყო მესხების გასახლება ანატოლიაში; 

გ) საბოლოოდ გაუქმდა ქართლ-კახეთის სამეფო; 

დ) კახეთში მნიშვნელოვნად შემცირდა მოსახლეობის რაოდენობა. 

(1) 26. სხვა მიზეზებთან ერთად რა გარემოებამ გამოიწვია XVII საუკუნის შუა ხანებში ინგლისში 

სამოქალაქო ომის დაწყება?  

 

ა) ტერიტორიების დაკარგვამ საფრანგეთში; 

ბ) დაპირისპირებამ მეფესა და პარლამენტს შორის; 

გ) მეფის ბრძანებით მოწყობილმა კათოლიკეთა ხოცვა-ჟლეტამ ლონდონში; 

დ) სტიუარტების დინასტიის შეწყვეტის  შემდეგ წარმოქმნილმა დინასტიურმა კრიზისმა.  

 

 

 

 

 



29 

 

(1) 27. რა მიზნით შეიქმნა ვახტანგ VI-ის დროს „დასტურლამალი“?  

 

ა) საეკლესიო მამულების აღწერის; 

ბ) მოხელეების უფლება-მოვალეობების მოწესრიგების; 

გ) თავად-აზნაურთა სრული სიის შექმნის;  

დ) ტახტის მემკვიდრეობის წესის დადგენის. 

(1) 28. სხვა მიზეზებთან ერთად რამ განაპირობა ქართლ-კახეთის სამეფოს გაუქმების მანიფესტის 

ხელმეორედ გამოცემა 1801 წელს?  

 

ა) იმპერატორ პავლე I-ის მკვლელობამ; 

ბ) პარიზის კონგრესის გადაწყვეტილებამ; 

გ)  იმპერატორ ნიკოლოზ I-ის ტახტზე ასვლამ; 

დ) თურქმანჩაის ზავის პირობებმა. 

(1) 29. რომელი ინფორმაციაა მართებული 1832 წლის შეთქმულების შესახებ?  

 

ა) სოლომონ დოდაშვილი შეთქმულების გამარჯვების შემთხვევაში საქართველოში რესპუბლიკური 

მმართველობის დამყარების იდეას ემხრობოდა; 

ბ) გრიგოლ ორბელიანის მოსაზრებით რუსეთ-საფრანგეთის ომის მსვლელობისას შეთქმულების 

მოწყობა მის წარმატებას განაპირობებდა; 

გ) შეთქმულებმა საიდუმლოდ აკურთხეს მეფედ პეტრე ბატონიშვილი, რომელიც მათ მოძრაობას 

მეთაურობდა; 

დ) ალექსანდრე ბატონიშვილმა სანქტ-პეტერბურგში საფუძველი ჩაუყარა შეთქმულთა ორგანიზაციას, 

რომელიც საქართველოს დამოუკიდებლობის აღდგენას აპირებდა. 

(1) 30. რა იყო 1848 წელს გერმანიაში მომხდარი რევოლუციის მონაწილეთა ერთ-ერთი მოთხოვნა?  

 

ა) რაინის კავშირის დაშლა; 

ბ) ბურგუნდიის დაბრუნება; 

გ) პრესის თავისუფლება;  

დ) კურფიურსტების არჩევითობა. 

(1) 31. სხვა მიზეზებთან ერთად რამ განაპირობა ბოლშევიკების მხრიდან ბრესტის ზავის ხელმოწერა?  

 

ა) ანტანტის ჩაბმამ ომში გაართულა წითელი არმიის მდგომარეობა სხვადასხვა ფრონტზე; 

ბ) კოალიციურ მთავრობაში შემავალი პარტიების მოთხოვნამ; 

გ) ეს იყო საბჭოთა რუსეთის აღიარების ერთ-ერთი პირობა ერთა ლიგის მხრიდან;  

დ) ხელისუფლების შენარჩუნებისათვის საჭირო იყო რესურსების მობილიზაცია შიდა პრობლემების 

გადასაწყვეტად. 

(1) 32. რას ითვალისწინებდა ნაცისტურ გერმანიასა და იაპონიას შორის XX საუკუნის 30-იან წლებში 

გაფორმებული პაქტი?  

 

ა) თანამშრომლობას კომუნიზმის გავრცელების წინააღმდეგ ბრძოლაში;  

ბ) ერთობლივ მოქმედებას „რურის სტატუტის“ ხელმომწერი სახელმწიფოების წინააღმდეგ; 

გ) შეთანხმებულ მოქმედებას „ლინკოლნის დოქტრინის“ პრინციპების წინააღმდეგ; 

დ) ერთიანი პოზიციის ჩამოყალიბებას ერთა ლიგიდან გარიცხვის გამო. 

(1) 33. სად მიმდინარეობდა ნაცისტი სამხედრო დამნაშავეების სასამართლო მეორე მსოფლიო ომის 

დასრულების შემდეგ?  

 

ა) ბერლინში; 

ბ) სტრასბურგში; 

გ) პოტსდამში; 

დ) ნიურნბერგში. 

(1) 34. რას აპროტესტებდნენ დემონსტრანტები თბილისში 1956 წლის მარტში?  

 

ა) ქართული ენისათვის სახელმწიფო ენის სტატუსის გაუქმებას;  

ბ) ერთპარტიულ არჩევნებს საბჭოთა კავშირში; 

გ) სტალინის პიროვნების კრიტიკას; 

დ) ბერიას დაპატიმრებას. 

(1) 35. რა შედეგით დასრულდა ანტიკომუნისტური გამოსვლები რუმინეთში XX საუკუნის 80-იანი 

წლების დასასრულს?  

 

ა)  საყოველთაო აჯანყება საბჭოთა ჯარების დახმარებით ჩაახშეს;  

ბ) გაასამართლეს და სიკვდილით დასაჯეს დიქტატორი ნიკოლაე ჩაუშესკუ; 

გ) კომუნისტური მთავრობა საყოველთაო რეფერენდუმის შედეგების გამო გადადგა; 

დ)  ოპოზიციის ლიდერი ვაცლავ ჰაველი პრემიერ-მინისტრის თანამდებობაზე დაინიშნა. 

                                                  რუკა და კითხვები იხილეთ შემდეგ გვერდებზე  

 
    

ინსტრუქცია დავალებისათვის № 36.     

დავალებაში მოცემულია რუკა, რომელსაც ახლავს ექვსი კითხვა. თითოეულ კითხვაზე მოცემულია 

ოთხი სავარაუდო პასუხი. მათგან მხოლოდ ერთია სწორი. თქვენ მიერ არჩეული პასუხის მონიშვნის 

ერთადერთი გზა პასუხების ფურცელზე სათანადო უჯრაში X ნიშნის დასმაა. არც ერთი სხვა აღნიშვნა, 

ჰორიზონტალური თუ ვერტიკალური ხაზები, შემოხაზვა და ა.შ. ელექტრონული პროგრამის მიერ არ 

აღიქმება. თუ გსურთ პასუხების ფურცელზე მონიშნული პასუხის გადასწორება, მთლიანად 

გააფერადეთ უჯრა, რომელშიც დასვით X ნიშანი და შემდეგ მონიშნეთ პასუხის ახალი ვარიანტი 

(დასვით X ნიშანი ახალ უჯრაში). შეუძლებელია, ხელმეორედ აირჩიოთ ის პასუხი, რომელიც 

გადაასწორეთ. თითოეული კითხვა 1 ქულით ფასდება. დავალების მაქსიმალური ქულაა - 6. 

          კითხვები იხილეთ შემდეგ გვერდზე                               გადასვლა კითხვებზე:   1   2   3   4    5    6         

(1) 36.1. რომელი ისტორიული მოვლენა არის ასახული რუკაზე? 

 

ა) ჩრდილოეთის ომი; 

ბ) პირველი მსოფლიო ომი; 

გ) მეორე მსოფლიო ომი; 

დ) ცივი ომი. 

 

 

 

დაბრუნება რუკაზე    

(1) 36.2. რუკის მიხედვით, ლურჯად აღნიშნულ სახელმწიფოთა შორის რომელი ჩაერთო ომში ყველაზე 

გვიან?  

 

ა) ოსმალეთი; 

ბ) რუმინეთი; 

გ) ბულგარეთი; 

დ) გერმანია. 

 

 

 

 

დაბრუნება რუკაზე 

(1) 36.3. რუკის მიხედვით, რომელი სახელმწიფოს დედაქალაქი დაიკავეს ლურჯად აღნიშნულ 

სახელმწიფოთა ჯარებმა ყველაზე ადრე?  

 

ა) შვედეთის; 

ბ) საბერძნეთის; 

გ) სერბეთის; 

დ) ბელგიის. 

 

 

 

დაბრუნება რუკაზე 

(1) 36.4. რუკის მიხედვით, რომელ სახელმწიფოს არ დაუკარგავს კონტროლი საკუთარი ტერიტორიის 

არცერთ ნაწილზე რუკაზე ასახულ პერიოდში?  

 

ა) რუსეთს; 

ბ) საფრანგეთს; 

გ) დანიას; 

დ) ავსტრია-უნგრეთს. 

 

 

 

დაბრუნება რუკაზე 

(1) 36.5. რუკის მიხედვით, რომელ ქალაქზე დაკარგეს კონტროლი წითლად აღნიშნულ სახელმწიფოთა 

ჯარებმა თავდაპირველად აღმოსავლეთის ფრონტზე? 

 

ა) ვარშავაზე; 

ბ) ლოძზე; 

გ) ვილნიუსზე; 

დ) რიგაზე. 

 

 

 

დაბრუნება რუკაზე 

(1) 36.6. რუკის მიხედვით, რომელი მსჯელობაა მართებული დასავლეთის ფრონტზე შექმნილი 

მდგომარეობის შესახებ?  

 

ა) ფრონტის ხაზი ქალაქ იპრის უშუალო სიახლოვეში გადიოდა; 

ბ) ქალაქი სტრასბურგი წითლად აღნიშნულ სახელმწიფოთა ჯარებმა დაიკავეს; 

გ) ლურჯად აღნიშნულ სახელმწიფოთა ჯარებმა ქალაქ ამსტერდამიდან უკან დაიხიეს; 

დ) ფრონტის ხაზი საფრანგეთ-იტალიის საზღვარს მიუყვებოდა და ხმელთაშუა ზღვამდე აღწევდა. 

 

 

 
დაბრუნება რუკაზე 

ინსტრუქცია დავალებებისათვის № 37. ყურადღებით წაიკითხეთ დავალება და უპასუხეთ დასმულ კითხვებს. 

 

37.1 კითხვაზე უპასუხეთ კონკრეტულად მოთხოვნილი მიზეზი ან შედეგი. ზოგადი ხასიათის მიზეზისა და 

შედეგის დასახელება არ შეფასდება. ამასთანავე, პასუხი არ უნდა შეიცავდეს ფაქტობრივ შეცდომას.   

37.2 და 37.3 დავალებები შეფასდება მხოლოდ იმ შემთხვევაში, თუ პასუხებს ახლავს ლოგიკური არგუმენტები, 

რომლებიც არ შეიცავს ფაქტობრივ შეცდომას. მხოლოდ დასახელება, არგუმენტის გარეშე, არ ფასდება.  

37.4 დავალება არ შეფასდება შემდეგ შემთხვევებში: ა) მოტანილია მხოლოდ ანალოგია და არ არის 

დასასაბუთებლად მოტანილი ფაქტები; ბ) მოტანილია ფაქტები ანალოგიის დასასაბუთებლად, მაგრამ არ არის 

დასახელებული თავად ანალოგია; გ) დასახელებული ანალოგია და დასასაბუთებლად მოტანილი ფაქტები 

ურთიერთშეუსაბამოა. 

 

დავალების მაქსიმალური ქულაა - 5. 

დავალება 37. 

XVI საუკუნის II ნახევარში საფრანგეთში დაიწყო დაპირისპირება მოსახლეობის სხვადასხვა ჯგუფს 

შორის, რომელიც განსაკუთრებით გამოვლინდა და თვალშისაცემი იყო არისტოკრატიაში. 

კითხვები: 

(1) 37.1. დაასახელეთ  ამ მოვლენის უმთავრესი კონკრეტული მიზეზი. 

(1) 37.2. ვისთვის იქნებოდა ეს მოვლენა დადებითი შედეგის მომტანი, გარდა უშუალოდ მონაწილე 

მხარეებისა? აუცილებლად მოიტანეთ არგუმენტი თქვენი მოსაზრების განსამტკიცებლად. 

(1) 37.3. ვისთვის იქნებოდა ეს მოვლენა უარყოფითი შედეგის მომტანი, გარდა უშუალოდ მონაწილე 

მხარეებისა? აუცილებლად მოიტანეთ არგუმენტი თქვენი მოსაზრების განსამტკიცებლად. 

(2) 37.4. დაასახელეთ ანალოგიური მოვლენა XVI საუკუნის კონტინენტურ ევროპაში. მოიტანეთ ორი 

არგუმენტი ამ ანალოგიის დასადასტურებლად. 

ინსტრუქცია დავალებისათვის №38.  

ყურადღებით წაიკითხეთ ქვემოთ მოყვანილი ისტორიული დოკუმენტი, გაიაზრეთ ტექსტი 

და უპასუხეთ კითხვებს. პასუხები ჩაწერეთ პასუხების ფურცლის შესაბამის ადგილას. 

დავალების მაქსიმალური ქულაა 14. 

 

 ისტორიული დოკუმენტი და კითხვები იხილეთ შემდეგ გვერდებზე 

ნაწყვეტი არკანჯელო ლამბერტის თხზულებიდან 

ქვეყნის სათავეში მოსულმა როსტომ-ხანმა 

ქრისტიანი ცოლის შერთვა ისურვა. ამ მიზნით 

დესპანები გაუგზავნა მთავარ ლევანს და მისი და 

ცოლად სთხოვა. დადიანმა, რომელიც ძლიერ 

მეზობელთან დამოყვრებით თავისი სამფლობელოს 

განვრცობას ლამობდა, დიდი პატივით მიიღო ეს 

ელჩობა. მაგრამ პასუხის გაცემა არ ისურვა თავისი დის 

სურვილის შეტყობამდე. ჯერ დას დაელაპარაკა, 

რომელმაც უპასუხა, რომ ორი მიზეზით ვერ 

დაჰყვებოდა მის ნებას. ჯერ ერთი, მისი ქმარი, თუმცა 

დაბრმავებული, ცოცხალი იყო. მეორე მიზეზი კი  -

როსტომ-ხანის მაჰმადიანობა იყო. ამ ეშმაკისეული 

საქმის დესპანები მანამდე არ გაჩერდნენ, სანამ 

საწადელს არ მიაღწიეს. თუ როსტომ-ხანის ცოლობას 

დათანხმდები მეფე უეჭველად ქრისტიანობაზე 

გადასვლა კითხვებზე:   1   2   3   4    5    6    7    8    9    10     

მოექცევა და აღარც მისი ქვეშევრდომები შეიცვლიან 

რწმენას. რაც შეეხება მეორე დაბრკოლებას, მათი 

აზრით, ქორწინებას იმდენი სიკეთე  მოჰქონდა, რომ 

სხვა დაბრკოლება მოსატანიც არ იყო. იმდენი უჩიჩინეს 

საბრალო ქალს, რომ ბოლოს ისიც დაჰყვა მათ ნებას. 

მთავარ დადიანს, რომელმაც ყველაფერი იღონა 

თავისი დის როსტომ-ხანისთვის მისათხოვებლად, ისღა 

დარჩენოდა, რომ ქალი ქართლში გაეგზავნა 

საქმროსთვის. საამისოდ იმერეთის მეფეს სთხოვა თავის 

ქვეყანაში გაეტარებინა. იმერეთის მეფემ კი უარი 

შეუთვალა თეიმურაზის ჩაგონებით, რომელიც მასთან 

აფარებდა თავს. რაკი თხოვნამ არ გაჭრა, დადიანმა 

გადაწყვიტა, იარაღის ძალით გაეკაფა გზა - ძლიერ ჯარს 

მოუყარა თავი. არც იმერეთის მეფე დარჩენილა ვალში. 

  

ტექსტის გაგრძელება იხილეთ შემდეგ გვერდზე 

თავიდან თითქოს ცუდს არაფერი მოასწავებდა. საქმეს 

ისეთი პირი უჩანდა, რომ მალე ნანატრი მშვიდობა 

დაისადგურებდა. თუმცა ბევრი იმასაც ფიქრობდა, ეს 

იმიტომ იყო, რომ მეგრელთა ყურადღება 

მოედუნებინათ. ერთ დღეს დადიანი საკუთარ კარავში 

იმყოფებოდა, შორეული გორაკიდან კბილებამდე 

შეიარაღებული რაზმი რომ დაეშვა. დადიანმა თავის 

ლაშქარში მყისვე განგაში ატეხა. მტერს ელვასავით 

დაატყდა თავს - ერთი ნაწილი გაჟლიტა, მეორე 

დაატყვევა. ტყვეთა შორის იყო ერთი მხედარი, 

რომელშიც, როცა მუზარადი მოხადეს, მეფე გიორგი 

ამოიცნეს.  

დადიანს გზა გაეხსნა და გაუგზავნა როსტომ-ხანს 

თავისი და. თან დიდგვაროვნებისა და მღვდელმთავრე-

ბის ამალაც გააყოლა. მათ შორის უპირველესი გახლდათ 

  

გადასვლა კითხვებზე:   1   2   3   4    5    6    7    8    9    10     

გურიის შემოქმედელი ეპისკოპოსი, რომელიც ყველაზე 

წმინდა და სულიერ პიროვნებად მიიჩნეოდა. სწორედ 

მას დაავალეს ეს უღირსი საქმე - ქრისტიანი ქალის 

ურჯულოსთვის მიცემა, მით უმეტეს, რომ ქალის ქმარი 

ცოცხალი იყო. ხსენებულმა მღვდელმთავარმა ქალი 

თბილისში ჩაიყვანა, რის შემდეგაც გორს ეწვია, სადაც 

კარგად გაეცნო ჩვენი ცხოვრების წესს და ისე 

დაგვიმეგობრდა, რომ მამა დონ პიეტროს სთხოვა, 

მისთვის ორი ჩვენგანი გაეყოლებინა. მთავარი 

საფიქრალი ხომ საქმიანობის ყოველი მხრით განვრცობა 

იყო. ამიტომაც დააკმაყოფილა თხოვნა. 

მღვდელმთავარმა მამები გურიაში წაიყვანა, სადაც 

საცხოვრებლად თავისი ერთ-ერთი საუკეთესო სასახლე 

დაუთმო.  
 

(არკანჯელო ლამბერტი, „წმინდა კოლხეთი“, თარგმნა გ. ცქიტიშვილმა. 

გამოსაცემად მოამზადა დ. მერკვილაძემ). 

კითხვები იხილეთ შემდეგ გვერდზე

კითხვები: 

 

(1) 38.1 რას ვუწოდებთ სამთავროს, რომლის მმართველიც იყო ლევან დადიანი? 

(1) 38.2 თქვენი აზრით, რატომ ისურვა როსტომ-ხანმა დადიანის დაზე დაქორწინება? 

(1) 38.3 დოკუმენტის მიხედვით, ვინ იყო იმერეთის მეფე? 

(1) 38.4 დოკუმენტში არსებული რა ინფორმაცია ადასტურებს, რომ შემოქმედელი ეპისკოპოსი პატივით 

ეპყრობოდა მამებს? 

(1) 38.5 დოკუმენტში არსებული რა ინფორმაცია ადასტურებს, რომ წყაროს ავტორი იმყოფებოდა გორში? 

(1) 38.6 თქვენი აზრით, რა იყო ის მთავარი მიზეზი, რის გამოც თეიმურაზმა იმერეთის მეფეს 

დადიანისთვის გზის მიცემაზე უარისკენ უბიძგა? 

გადასვლა დოკუმენტის ტექსტის 1-ლ გვერდზე    

გადასვლა დოკუმენტის ტექსტის მე-2 გვერდზე  

(2) 38.7 დოკუმენტის მიხედვით, რა მიზეზების გამო ამბობდა უარს დადიანის და ქორწინებაზე? 

(2) 38.8 დოკუმენტში ნახსენები დესპანების აზრით, კონკრეტულად რა დადებითი შედეგები 

მოჰყვებოდა დადიანის დის დაქორწინებას როსტომ-ხანზე? 

(2) 38.9 დოკუმენტის მიხედვით, რა განწყობა იყო მას შემდეგ, რაც მოწინააღმდეგეებმა ჯარი შეკრიბეს 

და ბევრის აზრით, რა იყო ამის მიზეზი? 

(2) 38.10 დოკუმენტის მიხედვით, რა სთხოვეს დონ პიეტროს და, თქვენი აზრით, რატომ შეასრულა მან 

თხოვნა? 

 

 

გადასვლა დოკუმენტის ტექსტის 1-ლ გვერდზე    

გადასვლა დოკუმენტის ტექსტის მე-2 გვერდზე  

